
題揭伯洪山居圖

作者：劉基　元末明初

本作品收錄於《劉基集/13卷》

黃埃晦城市，赤日焮逵道。

榮華能幾何？未若山居好。

啟扉對平林，辟徑入芳草。

丹崖翠蘿映，青嶂白雲抱。

世事幸見遺，幽趣堪獨討。

新晴景物佳，緩步隨野老。

倚岩聽鳴弦，息陰憩華葆。

蜂亂覺春暄，鴻驚信秋早。

無榮謝馳驅，有酒任傾倒。

但願長兒童，稼穡以為寶。

此作品在全世界都属于公有领域，因为作者逝世已经超过100年，且作品于1931年1月1日

之前出版。

